
MINUTI

Il-Minuti tal-Laqgħa Nru. 87 li saret fl-1 ta’ Marzu 2016, ġew konfermati.  

THE CHAIR (Onor. Tonio Fenech):  Il-Ministru Owen Bonnici.  

ONOR. OWEN BONNICI (Ministru għall-Ġustizzja, Kultura u Gvern Lokali):  Sur President, fil-Minuti li għadna kif ikkonfermajna hawn rappurtaġġ dwar li l-Executive Chair tal-Malta Council for Science and Technology (MCST) kellu jitla’ jixhed fl-aħħar laqgħa.  Ġie spjegat li l-invit ħareġ lis-Segretarju Permanenti, imbagħad hu għażel li jibgħat lil min deherlu hu.  Ma nafx jekk kienx hemm żviluppi dwar jekk huwiex se jitla’ jixhed il-ġimgħa d-dieħla.  

THE CHAIR:  Iva, ikkonfermajna li s-Segretarju Permanenti għandu jitla’ l-ġimgħa d-dieħla u se jġib miegħu lill-Executive Chair.  Il-prassi tal-Kumitat dejjem kienet li l-kap tal-entità jkun preżenti, ħalli mbagħad iġib lil min jista’ jassistih.  

KORRISPONDENZA

THE CHAIR: Qabel ma mmorru għat-tieni item fuq l-aġenda rrid ngħid li llum irċevejt korrispondenza – li jien iċċirkolajt lill-Membri tal-Kumitat – mill-Uffiċċju tal-Awditur Ġenerali dwar affidavit li ġie ppreżentat lilu marbut mal-każ tal-investigazzjoni li hu kien għamel dwar l-iskambju tal-proprjetà 36, Old Mint Street, li kif nafu kien involut fiha s-Sur Marco Gaffarena.  Dan huwa affidavit iddettaljat ħafna dwar dak li ġara, minn dak li kien id-direttur tal-Estate Management Division, is-Sur Carmel Camilleri.  Xtaqt li l-Awditur jersaq ftit mal-mejda biex miegħu niddiskutu dak li hu jaħseb li jeħtieġ li jsir wara li ġie ppreżentat dan l-affidavit.  

Is-Sur Anthony C. Mifsud, Awditur Ġenerali, ħa postu madwar il-Mejda.

ONOR. OWEN BONNICI:  Sur President, xtaqt nagħmel kumment li għalkemm m’għandux x’jaqsam eżattament ma’ dan li se nagħmlu issa, xtaqt li nagħmlu issa.  Jien irrid nesprimi d-diżappunt tiegħi li ftit minuti wara li din il-korrispondenza ġiet ċirkolata lill-Membri tal-Kumitat permezz tal-email – jien rċevejtha fis-12:56 p.m. mingħand Ms. Brincat – kienet diġà fuq il-mezzi tax-xandir.  Jien nifhem li l-mezzi tax-xandir għandhom dritt u obbligu li jagħmlu xogħolhom, imma korrispondenza li ntbagħtet lili, lill-Onor. Chris Agius, lill-Onor. Mario de Marco, lill-Onor. Claudio Grech, lill-Onor. Joe Farrugia, lill-Onor. Charles Mangion, lill-Onor. Charles Buhagiar u lilek, Sur President, wara ftit minuti ssib ruħha fil-gazzetti...  Jien naħseb li hawnhekk dejjem kellna l-prassi li korrispondenza niddiskutuha meta jkun imissha, u bejn is-1:00 p.m. u s-6:30 p.m. ma kenitx se tagħmel differenza kbira; kieku jien ġejt mistoqsi issa jekk nippubblikawx il-kontenut, ma kontx se nsib problema.  Naħseb li f’dan il-Kumitat dejjem imxejna tajjeb bejnietna u ma naħsibx li għandu jkun hemm xi distakk mill-konswetudni li nittrattaw lil xulxin ta’ rġiel, mhux nirċievu korrispondenza u wara ftit minuti nsibuha fil-gazzetti.  Kelli tentazzjoni li noħroġ stqarrija, imma qgħadt lura għax naħseb li l-Kumitat jixraqlu aħjar u allura nagħmel appell lil kulħadd biex kemm jista’ jkun nimxu b’ċerta ġentlomerija fuq dawn l-affarijiet.  

THE CHAIR:  Jien nifhem il-kumment tiegħek u ngħid li oriġinarjament l-intenzjoni tiegħi ma kienx li niċċirkola d-dokument b’email lill-Membri minħabba s-sensittività tiegħu imma kont se nippreżentah illejla; l-ittra kienet indirizzata lili bħala Chairman.  Naf li inti kkomunikajt mal-iSkrivana tal-Kumitat u staqsejtha jekk irċevejniex xi korrispondenza u meta hi staqsietni jekk għandhiex tgħaddi l-korrispondenza lill-Membri kollha tal-Kumitat jien staqsejtha x’inhi l-prassi u hi qaltli li s-soltu ċ-Chairman jiċċirkolaha mill-ewwel lil kulħadd.  Għalhekk jien għedtilha sabiex tiċċirkolaha lill-Membri kollha.  Minn dak il-mument jien ma baqagħlix aktar kontroll, li nista’ ngħidlek hu li jien m’għaddejthiex lill-media.  Ovvjament m’iniex l-uniku Membru li rċieva l-email; kulħadd jerfa’ r-responsabilità tad-deċiżjoni tiegħu.  Ladarba dokument jitqassam lill-Membri, m’għandniex kontroll aktar fuq x’jagħmlu bih huma għax la tqassam lilhom allura huwa tagħhom.  Irrid ngħid ukoll li l-ittra li bagħat l-Awditur mhijiex waħda ta’ natura fejn qed jgħidilna biex niddeċiedu jekk nippubblikawhiex jew le, anzi jgħid ċar li ntbagħtet proprju biex ir-rapport ikun komplet, jiġifieri kienet żgur l-intenzjoni tal-Awditur li jara li din tiġi ppubblikata.  Ix-xewqa tiegħi kienet li d-deċiżjoni tal-pubblikazzjoni tkun tal-Kumitat la d-dokument intbagħtet lilu, u allura l-appell tiegħi hu li kemm jista’ jkun nirrispettaw dan.  Jekk ikun hawn qbil, ma nibdewx niċċirkolaw il-korrispondenza li tintbagħat lili u tinġab mal-ewwel quddiem il-Kumitat; b’hekk biss inkun nista’ ngħid li kienet għandi biss.  

ONOR. OWEN BONNICI:  Jew forsi tibgħatha lili bħala rappreżentant tal-Gvern, jekk tixtieq hekk, u allura tkun għand tnejn min-nies biss.  

THE CHAIR:  Jien naf li l-Whips avviċinaw lill-iSkrivana tal-Kumitat u qalulha li jippretendu li jirċevuha wkoll!  Forsi aktar ‘il quddiem nkunu nistgħu niddiskutu l-proċedura ta’ x’għandu jsir bil-korrispondenza.  

ONOR. OWEN BONNICI:  Dwar dan nistgħu nitkellmu bejnietna aktar ‘il quddiem; id-diffikultà tqum meta jiġru dawn it-tip ta’ affarijiet.  Irrid nippreċiża li jien staqsejt lil Ms. Brincat jekk kienx hemm korrispondenza għal-lejla għax illum kelli mpenji oħra u qabel nieħu deċiżjoni jekk nitlobx għal sostitut għal din il-laqgħa ridt nara jekk hemmx xi korrispondenza sabiex inserraħ rasi li s-sostitut tiegħi ma jkollux diffikultajiet.  Mir-risposta li tatni sirt naf li hemm din il-korrispondenza u wara ftit minuti, kif għedt, qrajtha fuq il-ġurnali.  

THE CHAIR:  Naħseb kien aktar minn ftit minuti għax il-korrispondenza ġiet iċċirkolata lill-Membri filgħodu u jiena qrajtha f’The Times wara nofsinhar.  

ONOR. OWEN BONNICI:  Sur President, jien irċevejtha  fis-12:56 p.m. u nikkalkula li sas-2:00 p.m. jew it-3:00 p.m. kienet diġà fil-portals ewlenin.  

THE CHAIR:  Jista’ jkun, però dak m’għandix kontroll fuqu.  Ħalli issa ndur għall-materja nnifisha.  

Sur Mifsud, napprezza l-kummenti tiegħek u forsi tgħidilna jekk inti, bħala Awditur Ġenerali, taħsibx li l-materja hija ta’ investigazzjoni tal-Awditur jew għandniex nieħdu passi ulterjuri.  

IS-SUR ANTHONY C. MIFSUD (Awditur Ġenerali):  Sur President, qabel xejn nixtieq nirrimarka li din aħna rċevejniha fit-23 ta’ Frar, studjajna l-implikazzjonijiet kollha tagħha, ħadna parir legali, u wasalna għall-konklużjoni li llum ngħadduha lill-Public Accounts Committee (PAC).  Nista’ naċċertak li mill-Uffiċċju tagħna ħadd ma jiddilja mal-media u barra minn hekk irrid ngħid ukoll li ddeċidejna li ngħadduha lill-PAC għas-sempliċi raġuni li b’dan li ntqal hawnhekk ma nbidel xejn mill-findings tar-rapport tagħna.  Hawn ċerti dettalji li ma ħarġux fir-rapport tagħna għax issa d-direttur ta evidenza differenti, però għal dik li hija materjalità, ir-rapport tagħna kien korrett.  

THE CHAIR:  Però meta taqra l-ittra tara li fiha ċerti implikazzjonijiet li anke huma ta’ natura kriminali għax għandek dak li legalment insejħulu trading in influence, jiġifieri litteralment kollużjoni bejn żewġ persuni u influwenza fuq uffiċjali pubbliċi, għandek l-aspett li kien hemm informazzjoni, bħalma huma evaluations, li suppost kienu magħrufa biss lil uffiċjali pubbliċi u li minn din ix-xhieda ħareġ li s-Sur Gaffarena diġà kellu dik l-informazzjoni; uffiċjal pubbliku suppost jara li s-segretezza tal-informazzjoni tal-Istat tiġi ppreżervata iktar milli jassisti biex din tasal għand min kellu interess fiha.  Ma nafx jekk wara li rċevejtu dan id-dokument għamiltux investigazzjoni ulterjuri, jew jekk taħsbux li minħabba n-natura ta’ dawn l-aspetti, il-Kumitat għandux jikkonsidra li jibgħat dan l-affidavit lill-Kummissarju tal-Pulizija għall-investigazzjoni.  

IS-SUR ANTHONY C. MIFSUD:  Fil-fatt, nista’ ninfurmak li wara li ħarġet l-informazzjoni fil-gazzetti, avviċinawna n-nies tal-Economic Crime Squad u talbuna biex niltaqgħu għada fuq din il-biċċa xogħol.  Ikkomunikaw magħna għall-ħabta tal-5:00 p.m. għax l-ewwel rapport fil-gazzetti deher f’xi l-4:10 p.m.  

THE CHAIR:  Jiġifieri intom diġà ġejtu avviċinati u naħseb li bħala Kumitat m’għandniex oġġezzjoni u bi qbil bejnietna nirriferu dan id-dokument lill-Kummissarju tal-Pulizija.  

ONOR. OWEN BONNICI:  Iva, Sur President, naqbel.  Milli jidher il-Pulizija diġà ħadu azzjoni, kif għandu jkun, u jekk hemm bżonn li nirriferulhom…

THE CHAIR:  Imma naħseb li la rċevejnih bħala Kumitat, għandna formalment nibagħtuh aħna.  

ONOR. OWEN BONNICI:  M’għandix diffikultà għalkemm is-Sur Mifsud qed jgħid – u jien noqgħod fuq il-kelma tiegħu – li l-Economic Crime Squad diġà qed jaħdmu fuqu.  Xtaqt nistaqsi xi żewġ mistoqsijiet lill-Awditur.  L-ewwel nett, hawnhekk fl-istatement is-Sur Camilleri qed jgħid li kien hemm ċertu wieħed Clint Scerri li kien qed isus warajh dwar din il-kwestjoni.  Jien jirriżultali li l-Internal Audit and Investigations Directorate (IAID) kienu diġà daħlu f’din il-kwestjoni u waslu għal konklużjoni simili ħafna għal dan li qed jintqal fl-affidavit.  Ir-rapport tal-IAID wasal għand in-National Audit Office (NAO) u  allura qed nifhem sewwa li intom kontu tafu b’dan li hawn hawnhekk permezz tar-rapport tal-IAID, jiġifieri għandna konklużjonijiet li jaslu fl-istess tragward.  Ma nafx jekk iniex korrett jew le.  

IS-SUR ANTHONY C. MIFSUD:  Li nista’ ngħid huwa li l-affidavit fih iktar dettalji li la kienu fir-rapport tal-IAID u sa ċertu punt lanqas fir-rapport tagħna, imma fattwalment, kemm ir-rapport tal-IAID kif ukoll tagħna huma korretti.  

ONOR. OWEN BONNICI:  Però li staqsejt jien hu jekk l-IAID kienx jagħti informazzjoni dwar dan il-punt, jiġifieri ta’ dan Scerri li ried jgħin jew jimbotta, allegatament… 

IS-SUR ANTHONY C. MIFSUD:  Mhux fil-livell ta’ dettall li hemm f’dak l-affidavit.  

ONOR. OWEN BONNICI:  Peress li hawnhekk qed ngħidu li l-konklużjonijiet tar-rapport baqgħu validi...  Jekk fhimt sew inti qed tgħid li m’hemmx skop li r-rapport li ġie ppreżentat f’Jannar jerġa’ jinfetaħ. Qed nifhem sew jien? Irid jerġa’ jinfetaħ jew le?  Tifhimnix ħażin, jekk hemm bżonn jerġa’ jinfetaħ; aħna rridu nkunu nafu x’ġara u ma ġarax.  

IS-SUR ANTHONY C. MIFSUD:  Aħna nħossu li bl-affarijiet li hemm m’hemm xejn kontradittorju għal dak li għedna aħna; hemm speċi ta’ fine tuning.  Issa nħossu li għandna nħallu lill-Pulizija jaraw l-affarijiet għax jista’ jkun hemm każi fejn se jkollhom jieħdu xi azzjoni huma, imma ma nixtiequx nippreġudikaw minn issa s-sitwazzjoni.  

ONOR. OWEN BONNICI:  Fl-aħħar paragrafu tal-email li bagħat liċ-Chair tal-PAC, is-Sur Mercieca, li huwa l-Kap tal-Investigations Unit tal-Uffiċċju tiegħek, qal li dan id-dokument intbagħat lill-PAC “for reasons of completeness”.  Xi tfisser din?  

IS-SUR ANTHONY C. MIFSUD:  Eżattament biex il-PAC ikun jaf dan il-livell ta’ dettall.  Għalhekk qed ngħidu “completeness”.  

ONOR. OWEN BONNICI:  Jiġifieri mhux għax hemm bżonn li jkun hemm xi revisitation tar-rapport.  Jekk ikun hemm bżonn ta’ dan do it by all means.  

IS-SUR ANTHONY C. MIFSUD:  Iva, aħna ma niddejqux jekk ikollna bżonn nagħmlu hekk, imma aħna qed naraw li dak li għedna kien…  

THE CHAIR:  Ovvjament l-Awditur ma kienx qed jistenna li se tmur fuq il-gazzetti u l-Pulizija jikkuntattjawh.  Hu ħass li l-ewwel dmir tiegħu kien li jinforma lill-PAC biex imbagħad il-Kumitat jieħu deċiżjoni hu f’dak is-sens.  

ONOR. OWEN BONNICI:  Sur Mifsud, int semmejt li se titkellmu mal-Pulizija għada?  Tista’ tagħtina ftit informazzjoni?  Dejjem sakemm tista’ tgħid għax l-investigazzjoni hija…  

IS-SUR ANTHONY C. MIFSUD:  L-Economic Crime Unit talbuna laqgħa u ftehemna li niltaqgħu għada.  

THE CHAIR:  L-Onor. de Marco.  

ONOR. MARIO DE MARCO:  Sur Mifsud, fir-rapport tagħkom tagħmlu riferenza  għal numru ta’ reati taħt il-Kodiċi Kriminali li jista’ jkun li seħħew, jew diżpożizzjonijiet tal-istess Kodiċi Kriminali li ġew miksurin.  Jekk qed nifhem sew, dan l-affidavit mhux qed inaqqas mill-konklużjonijiet tagħkom, anzi qiegħed jafferma dak li you highlighted fir-rapport, jiġifieri li hemm possibilità li ġew imwettqa reati kriminali.  

IS-SUR ANTHONY C. MIFSUD:  Fil-fatt hekk hu u għalhekk għandna din il-laqgħa mal-Pulizija.  

ONOR. MARIO DE MARCO:  Din hija l-ewwel laqgħa li għandkom mal-Economic Crime Unit minn dakinhar li intom ippreżentajtu r-rapport tagħkom?  

IS-SUR ANTHONY C. MIFSUD:  Iva, l-ewwel laqgħa.  

THE CHAIR:  Jiġifieri mid-data tar-rapport, il-Pulizija ma ħassitx il-ħtieġa li tikkomunika magħkom?  

IS-SUR ANTHONY C. MIFSUD:  Illum kellmuna.  

THE CHAIR:  Il-Ministru Bonnici.

ONOR. OWEN BONNICI:  Ma nafx jekk kellkomx kuntatt mal-Avukat Ġenerali dwar dan ix-xogħol.  

IS-SUR ANTHONY C. MIFSUD:  Le, ma kellimnihx, imma nafu li l-Avukat Ġenerali qed jara r-rapport ukoll.  

THE CHAIR:  Grazzi.  

ONOR. MARIO DE MARCO:  Sur Presdient, qed naqblu li bħala PAC se ngħaddu kopja ta’ dan kollu lill-Kummissarju tal-Pulizija.  

ONOR. OWEN BONNICI:  Sur President, m’għandna l-ebda diffikultà li ngħaddu din id-dokumentazzjoni.

THE CHAIR:  Tajjeb.  Nistgħu issa ngħaddu għat-tieni item tal-aġenda u nitlob lill-uffiċċjali tal-Ministeru għal Għawdex sabiex jersqu madwar il-mejda.  

REPORT BY THE AUDITOR GENERAL: PUBLIC ACCOUNTS 2014 - MINISTRY FOR GOZO

Is-Sur John Borg, Segretarju Permanenti fil-Ministeru għal Għawdex u s-Sur Anthony Zammit, Direttur, Gozo Regional Development, ħadu posthom madwar il-Mejda.

THE CHAIR:  By way of introduction, ir-rapport li għamel l-Awditur huwa speċifikament fuq it-tħaddim tal-programm ta’ EcoGozo, li mill-audit li sar jirriżulta li kien hemm numru ta’ aspetti forsi ta’ natura iktar serja minn oħrajn li nstabu fil-findings.  Ir-rapport jagħmel żewġ limitations of scope u nixtieq li qabel ma nibdew niddiskutu l-findings, l-Awditur jispjega ftit għaliex ħass l-importanza li jagħmel dawn iż-żewġ limitazzjonijiet; waħda dwar il-kwestjoni tal-fiscal receipts u l-oħra dwar il-kwestjoni taċ-ċertifikati tat-testijiet.  

IS-SUR ORLAND BONAVIA (National Audit Office):  Waħda miż-żewġ limitazzjonijiet li kellna kienet li qalulna li ma setgħux jagħtuna kopja tal-fiscal receipts minħabba li dak iż-żmien kienu f’maħżen issiġillat fuq ordni tal-Pulizija, u l-oħra kienet li aħna ma stajniex nagħtu opinjoni fuq ir-riżultati taċ-ċertifikati tat-testijiet tax-xogħlijiet għax ma kienx hemm letter of comfort ta’ perit jew inġinier, jiddependi skont il-materjal.  Kulma kien hemm kien iċ-ċertifikat tat-test li normalment jifhmu perit, jekk huwa ċertifikat ta’ konkos, jew jekk ikun xogħol ta’ inġinerija, jifhmu inġinier.  Għalhekk aħna ma stajniex nagħtu opinjoni fuq xi ħaġa teknika.  

THE CHAIR:  Imma ma stajtux ħadtu opinjoni terza?  

IS-SUR ANTHONY C. MIFSUD:  Ikun diffiċli għalina li għal kull ħaġa żgħira nqabbdu esperti u nżidu fl-ispjjeż tagħna, jiġifieri jekk nistgħu ngħaddu mingħajr dawn l-ispejjeż, ngħaddu.  

THE CHAIR:  Jien nassumi li kien hemm perit jew inġinier fuq dan il-proġett.  Dan ma setax jintalab biex jassisti fuq dawn it-testijiet biex jagħti s-serħan il-moħħ jekk…?  Għax jekk qed nifhem sew, setgħu tpoġġew ċertifikati ta’ testijiet li ma kienu relatati xejn mal-proġett, la ma kkonfermahomx.  Qed nifhem tajjeb jew le?  

IS-SUR ORLAND BONAVIA:  Mill-prassi li fhimna li kien qed jaħdem biha l-Ministeru, jekk jiffirma dawn iċ-ċertifikati l-perit, f’dan il-każ, tal-kuntrattur, kien ikun biżżejjed biex iserrħilhom rashom li x-xogħol huwa tajjeb.  

THE CHAIR:  U skoprejna għalfejn il-perit ma ffirmhomx?  Forsi l-Ministeru għal Għawdex jispjegalna ftit.  

IS-SUR ANTHONY ZAMMIT (Direttur, Gozo Regional Development):  Xtaqt nippreċiża ftit dak li qed jgħid is-Sur Bonavia.  It-tax receipts ma kenux available għax hija prassi fil-Ministeru tagħna li fiscal receipt ma tasalx għand il-line department għalkemm dak ikun ħareġ il-pagament, imma tasal f’post ċentralizzat fil-corporate services.  

THE CHAIR:  Dan għax Għawdex hija Repubblika?!  Il-proċedura għal kulħadd hija l-istess!  

IS-SUR ANTHONY ZAMMIT:  Mill-punto di vista tiegħi bħala line department, huwa ħafna aktar komdu għalija u nkun aktar moħħi mistrieħ jekk ikun hemm xi ħadd li qed jara li l-irċevuti jaslu żgur, jiġu mwaħħla mal-payment vouchers u jiġu stored, u dan ikun ċentralizzat fil-corporate services.  

THE CHAIR:  Jiġifieri qed issir il-proċedura li jesiġi l-Ministeru għall-Finanzi li jiġu matched il-fiscal receipts mal-pagamenti.  

IS-SUR ANTHONY ZAMMIT:  Iva.  Inzerta li l-uffiċċju tal-accounts section…  

IS-SUR JOHN BORG (Segretarju Permanenti fil-Ministeru għal Għawdex):  F’Marzu li għadda l-Pulizija kienu telgħu Għawdex u ddeċidew li jissiġillaw ir-registry fejn hemm dawn il-files, minħabba każ li huwa għaddej, u dawn għadhom imsakkrin sal-lum.  

THE CHAIR:  U allura ma tistgħux taċċessawhom.

IS-SUR JOHN BORG:  Hekk hu.  Aħna konna ktibna lill-Awditur u għednilu li jekk meta jitilgħu jkun hemm bżonn naqilgħu xi file partikolari, nitolbu lill-Pulizija jagħtuna aċċess għax f’dan il-mument m’għandniex aċċess liberu.  

IS-SUR ANTHONY ZAMMIT:  Dwar iċ-ċertifikati tat-testijiet, sal-lum ma kenitx prassi li ċertifikat tekniku ta’ test ikun hemm abbinat miegħu xi tip ta’ covering note li a lay person tkun tista’ tifhem x’qed jgħid dak iċ-ċertifikat.  Il-pożizzjoni tagħna kienet li meta l-perit jew l-inġinier tiegħi – mhux il-perit tal-kuntrattur, għax il-perit tal-kuntrattur, jagħmel x’jagħmel, huwa over and above – fuq l-invoice relatata ma’ dawk iċ-ċertifikati jew ma dak il-bill of quantities jagħmel certified correct, hemmhekk għandu jkun hemm serħan il-moħħ biżżejjed li uffiċjal pubbliku interpreta, qabbel, u għalih kollox sew.  Minkejja dan, aħna fhimna l-valur…  

THE CHAIR:  Ħalli niddefendi ftit lill-Awditur hawnhekk.  L-Awditur qed jagħmel verifika u filwaqt li napprezza kull xogħol ta’ kull professjonista, huwa xogħol l-Awditur li bħala awditur jgħid jekk il-perit għamilx certified correct fuq testijiet li huma relatati max-xogħol li sar.  Jekk ma sarx il-proċess fejn jiġu mqabbla t-testijiet max-xogħol li sar, allura l-Awditur ma jistax jivverifika u jgħid li meta l-perit iffirma, huwa għamel dan fuq testijiet li saru apposta fuq dak ix-xogħol.  Qed nifhem l-issue tajjeb jien?  Jiġifieri mhux billi ngħidu li l-aqwa li l-perit iffirma.  Grazzi!  M’iniex qed ngħid li m’iniex nafda l-professjonalità tal-perit, imma bħal dejjem irid ikun hemm l-audit trail, u x-xogħol tal-Awditur huwa li jara li proċeduralment dik inżammet.  It-testijiet setgħu nġabu minn x’imkien ieħor.  

IS-SUR ANTHONY ZAMMIT:  Fil-fatt kellna żewġ tipi ta’ ċertifikati.  Kien hemm ċertifikati f’dak li għandu x’jaqsam, pereżempju mal-ħadid u l-construction bricks li kienu ġeneriċi għal manifattur, u fil-fatt it-testijiet tal-ħadid saru mill-kumpanija li tissupplixxi l-ħadid.  Fil-każ tal-concrete li jasal likwidu on site, iċ-ċertifikat kien jinkludi d-data ta’ meta ntuża l-concrete, id-data ta’ meta ġie rilaxxat iċ-ċertifikat, li tiġi wara għax il-concrete jgħaddi minn perjodu ta’ curing, u jekk m’iniex sejjer żball, anke għalxiex intuża fil-binja, jiġifieri l-kuntrattur ikun ipprovda d-dettalji ta’ fejn intuża fil-binja  u dak jidħol fiċ-ċertiifkat.  X’ħin imbagħad nibdew deħlin fl-informazzjoni xjentifika, ma kienx hemm dik l-ispjegazzjoni, imma trail kien hemm.  

THE CHAIR:  L-Onor. Grech.  

ONOR. CLAUDIO GRECH:  Ħalli nkomplilek ftit mal-issue tat-testing fuq iċ-child development centre li fhimt li s-civil works tiegħu kienu jiswew ftit inqas minn €1 miljun,  fil-fatt kienu jiswew €977,000.  (Interruzzjonijiet)  Però l-bulk huma civil works.  Fir-rapport tiegħu, l-Awditur, meta jiġi biex jitkellem fuq it-testing tal-concrete, isemmi żewġ affarijiet li huma xi ftit concerning.  Jien nixtieq nallaċċja dan ma’ punt iktar ġenerali li ħafna drabi jissemma, però ħalli nibda fuq punt speċifiku ta’ dan il-każ.  Hawnhekk qed jgħid li s-samples li ttieħdu bejn Awwissu 2013 u Mejju 2014 kienu dawk li ħa l-kuntrattur.  Jiġifieri hawnhekk qed ngħidu li d-dipartiment qatt m’għamel testing tiegħu, almenu darba,  biex jara li dak li tah il-kuntrattur…  

IS-SUR ANTHONY ZAMMIT:  Attwlament kien il-project leader min-naħa tal-Gvern li ordna li jsiru t-testijiet, imbagħad fiżikament kien għamilhom il-kuntrattur; dejjem il-project leader min-naħa tagħna ordna li jsiru t-testijiet.  

ONOR. CLAUDIO GRECH:  Granted, imma l-mistoqsija tiegħi mhijiex dik.  Il-kuntrattur kien jagħmel it-testijiet abbażi tal-kuntratt li kellu magħkom, jiġifieri fil-kuntratt probabbilment kellu l-obbligu li jagħmilhom bħalma jkollu l-obbligu li jagħmel insurance.  

IS-SUR ANTHONY ZAMMIT:  Le, skattajna r-regolamenti tal-general conditions.  

ONOR. CLAUDIO GRECH:  Jiġifieri t-tweġiba hija li intom fl-ebda stadju ma ħassejtu li għandkom tagħmlu testijiet indipendenti biex taraw li, pereżempju, ma jirrepetix ruħu dak li kien ġie allegat riċentement, u ċioè li l-kuntrattur ma kienx qed jagħti testijiet veritieri bħal fil-każ li kien sar statement dwaru fil-Parlament fuq il-konkos tal-Isptar Mater Dei.  Hux hekk?  

IS-SUR ANTHONY ZAMMIT:  Iva.  

ONOR. CLAUDIO GRECH:  Fir-rapport hemm ukoll li bejn Mejju u Diċembru ma saru l-ebda testijiet.  Hemm xi raġuni partikolari għal dan?  

IS-SUR ANTHONY ZAMMIT:  F’dak il-perjodu kien hemm sitt istanzi li kollha kienu jkopru very minor use of concrete.  Imbagħad, kien hemm l-istanza fejn sar il-kontrabejt,  u fuq dak il-concrete ttieħdu erba’ testijiet.  

THE CHAIR:  Dejjem mill-kuntrattur.  

IS-SUR ANTHONY ZAMMIT:  Iva.  

ONOR. CLAUDIO GRECH:  Jiġifieri dan il-punt li hawn imsemmi fir-rapport mhuwiex korrett?  Għax hawnhekk qed jgħid li bejn Mejju u Diċembru ma sarux testijiet.  

IS-SUR ANTHONY ZAMMIT:  Le, saru erba’ testijiet fuq il-materjal li ntuża għall-kontrabejt.  

THE CHAIR:  Sur Bonavia, tista’ tikkonferma dan?  

IS-SUR ORLAND BONAVIA:  It-testijiet li tawni kienu jkopru minn Awwissu 2013 sa Mejju 2014, jiġifieri ma ngħatajtx ċertifikati wara Mejju.  

IS-SUR ANTHONY ZAMMIT:  Is-sitwazzjoni fl-audit ta’ dan il-proġett kienet tali li dan sar meta l-proġett kien għadu in progress.  Jista’ jkun, però m’iniex ċert, li din hija dokumentazzjoni li waslet wara li l-Awditur talabna l-batch.  
THE CHAIR:  Mir-rapport ħadt l-impressjoni li l-proġett kien magħluq.  

IS-SUR ORLAND BONAVIA:  Le, naf li kienu għadhom qed jistennew xi ħaġa minn Enemalta biex ikunu jistgħu jagħmlu l-commissioning u allura l-proġett ma kienx għadu magħluq kompletament.  

ONOR. CLAUDIO GRECH:  Però t-testijiet saru u rriżultaw li kienu in line mar-requirements.  

IS-SUR ANTHONY ZAMMIT:  M’għandi xejn xi jgħidli bil-kontra.  

ONOR. CLAUDIO GRECH:  Ma tħossx li at a point, bħala klijent, anke minħabba n-natura tal-użu tal-post, ikun għaqli li wara li issa l-konkos qagħad u tista’ tagħmel l-assigurazzjonijiet…  U se norbot il-mistoqsija li qed nagħmillek – not to put you on the spot – ma’ mistoqsija lill-Awditur dwar jekk wasalx iż-żmien li jiġi rrikkmandat proċess li bih l-entitajiet tal-Gvern iridu jintrabtu għal meta jixtru dawn it-tip ta’ servizzi.  Qed ngħid hekk għax tisma’ kostantament, jew allegazzjonijiet, jew claims, jew veritajiet li l-kwalità tal-concrete li jingħata jista’ ma jkunx ta’ dak tas-saħħa li jkun tħallas għalih, jiġifieri jkun sar ħlas għal C30 u jkun fil-fatt C20 jew C25.  Safejn naf jien illum ma teżistix xi forma ta’ proċedura across the board, fil-Gvern kollu, li trid tiġi osservata.  

IS-SUR CHARLES DEGUARA (Deputat Awditur Ġenerali):  Ma jsirx pagament ta’ dak is-servizz jekk ma jkunx kif suppost.  Dik hija sine qua non.  

ONOR. CLAUDIO GRECH:  Granted, però l-punt tiegħi huwa dan.  Illum għandek laboratorji li huma indipendenti u l-Gvern għandu, jew kellu – ma nafx żarmahiex dan il-Gvern – kumpanija li kienet il-Malta National Laboratory.  Jien nemmen li meta għandek dawn l-istanzi li huma tant sensittivi – hawnhekk qed nitkellmu fuq child development centre imma tkellimna anke fuq sptarijiet, u jsiru wkoll skejjel u binjiet oħra – as a follow up...  Jien dejjem ngħid li niġu hawnhekk, nagħmlu dawn is-sessjonijiet kollha però ħafna drabi they stop at that.  Ma jaħsibx l-Awditur li forsi nistgħu nersqu lejn punt li tkun teżisti din il-proċedura u tkun tassattiva fuq kulħadd li bilfors irid isegwi proċedura meta wieħed jiġi biex jittestja l-concrete biex ma ma jiġrux dawn is-sitwazzjonijiet kull darba?  Għax for all we know, iċ-ċertifikat li tah il-kuntrattur mhuwiex neċessarjament għall-valur tal-flus li tħallas.  

IS-SUR ANTHONY C. MIFSUD:  L-NAO m’għandux poteri eżekuttivi.  Aħna nistgħu nirrikkmandaw biss.  Veru li fl-antik kien hemm laboratorju tal-Gvern li mbagħad sar tal-privat, imma kif qal il-kollega tiegħi, finalment il-perit irid jiċċertifika li l-concrete li wasal huwa ta’ ċertu livell.  

THE CHAIR:  Hawnhekk għandna r-rappreżentant tal-Ministeru għall-Finanzi u nistednuh jiġi madwar il-Mejda.  

Is-Sur Claude Cuschieri, Direttur Ġenerali fil-Ministeru għall-Finanzi, ħa postu madwar il-Mejda.

THE CHAIR:  Tista’ tgħidilna jekk il-Gvern, wara l-każ li qam fuq l-Isptar Mater Dei, għamilx policy jew proċeduri ġodda li ġew distribwiti lill-entitajiet varji dwar kif jiġi assigurat li l-konkos li qed jitpoġġa jkun ittestjat indipendentement u mhux biss noqogħdu fuq iċ-ċertifikazzjoni li jġib il-kuntrattur?  (Interruzzjonijiet)  Imma hu r-rappreżentant li qed jibgħat is-Segretarju Permanenti; jerfa’ r-responsabilità s-Segretarju Permanenti li suppost qiegħed hawnhekk hu.  Jekk ma jkunx jaf jirrispondi jġibilna l-informazzjoni meta jista’, imma d-domanda trid issir.  

IS-SUR CLAUDE CUSCHIERI (Direttur Ġenerali fil-Ministeru għall-Finanzi):  L-ewwel nett din hija materja tad-Dipartiment tal-Kuntratti.  Jekk ikun hemm xi tip ta’ proċedura li toħroġ mid-Dipartiment tal-Kuntratti tiġi kkunsidrata bħala Ministeru, imma to my knowledge, sal-ġurnata tal-lum ma kienx hemm xi proċedura speċifika bħal din.  L-unika ħaġa li hemm hija li abbażi ta’ kull kuntratt differenti li jkun hemm, it-testing isir skont l-ispeċifikazzjonijiet tal-kuntratt partikolari.  
THE CHAIR:  Il-punt validu li qajjem l-Onor. Grech hu li fuq din l-issue kien hawn ftit għagħa nazzjonali.  Allura d-Dipartiment tal-Kuntratti, li jaqa’ taħt il-Ministeru għall-Finanzi, ma ngħatax xi forma ta’ struzzjoni mingħand il-Gvern biex joħroġ bi proċedura?  

IS-SUR CLAUDE CUSCHIERI:  Din il-ħaġa rrid nivverifikaha, ma nistax nikkummenta fuqha.  

THE CHAIR:  Mela ħu paċenzja vverifikaha u rrapportalna, u jekk il-konklużjoni hija li le, naħseb ikun safe ngħidu li l-Kumitat jirrikkmanda li tali proċeduri jiġu stabbiliti jekk irridu nassiguraw…  

ONOR. OWEN BONNICI:  Però naħseb li l-ewwel irridu naraw xi proċeduri hemm diġà eżistenti, għax hemm differenza bejn li jkun hemm proċedura u ma tiġix segwita, jew li ma jkunx hemm proċedura u allura hemm vojt.  

THE CHAIR:  Safejn naf jien, il-general conditions jagħtu l-libertà lill-Gvern, li qed jixtri, sabiex jagħmel testijiet indipendenti, imma qed nifhem li mhijiex qed tiġi wżata lanqas b’mod...  

ONOR. OWEN BONNICI:  Jien insibha stramba li jkun hemm proġett u ma jkunx hemm il-verifikazzjoni tal-materjal tal-concrete.  

THE CHAIR:  Dak hu l-punt.  

ONOR. OWEN BONNICI:  Jien ma nifhimx ħafna, imma naf li dak li jsir f’kull proġett hu – u hekk naħseb li kien isir qabel, għalkemm milli jidher ġieli jkun hemm falza stikka – li l-ħlas isir biss wara li jiġi assigurat mil-lat tekniku li l-affarijiet huma in order.  

THE CHAIR:  Is-Sur Zammit imbagħad l-Onor. Grech.  

IS-SUR ANTHONY ZAMMIT:  Wieħed mill-punti fejn ma qbilniex mal-NAO huwa meta ntqal li t-testijiet li saru ma kenux indipendenti.  Jeżistu laboratorji – m’għandniex għalfejn nagħmlu riklami għalkemm m’hawnx għaxriet minnhom; safejn naf jien hawn biss tnejn – indipendenti akkreditati li nimmaġina li jekk jiriżulta li kienu parti għal xi kollużjoni naħseb li mill-inqas jitilfu l-akkreditazzjoni tagħhom, jiġifieri dawn għandhom ħafna x’jitilfu jekk jiġri dan.  Għalija, wassaltx jiena t-test għand il-laboratorju, jew wasslux il-kuntrattur, m’għandhiex tagħmel differenza.  Jekk wieħed jibda jaħseb ħażin fil-potenzjal ta’ kollużjoni…  

THE CHAIR:  Il-problema hija li l-pajjiż ingidem.  

IS-SUR ANTHONY ZAMMIT:  Imma sirna nafu bih wara, jiġifieri l-każ ta’ Malta ħareġ wara  li sar dan ix-xogħol.  Jekk m’iniex sejjer żball, dan is-sample jagħmel 20 ġurnata curing fil-laboratorju, jiġifieri anke jekk inkun wassaltu jien fil-laboratorju, jien ma nkunx qgħadt miegħu f’dawk l-20 ġurnata.  Allura jekk hemm biżgħa li dan jista’ jinbidel, dan jista’ jsir fit-timeframe ta’ bejn li jien wassaltu l-laboratorju, u sakemm ikun tlesta t-test, li mhuwiex żmien qasir.  

THE CHAIR:  L-Onor. de Marco.  

ONOR. MARIO DE MARCO:  L-issue mhijiex biss il-laboratorju, imma l-issue hi min fil-fatt jieħu s-sample u minn fejn.  Għalhekk l-importanza tal-independent testing u għalhekk huwa rilevanti min fil-fatt jieħu s-sample.  Kif għedt inti, jekk qegħdin nitkellmu dwar laboratorji akkreditati hemm responsabilità enormi, u qed ngħid dan mingħajr ma nitfa’ dubji fuq il-kuntratturi għax għandek ir-responsabilità tal-kuntratturi wkoll.  Però jekk irridu li xi ħaġa ssir verament sew hemm bżonn li jsir independent testing fejn anke n-nies imqabbdin mid-dipartiment jew mill-Gvern ikunu responsabbli biex jieħdu s-samples, mhux mill-kuntrattur imma min-naħa tal-Gvern jew rappreżentant tiegħu, u li l-laboratorju, jekk mhux dak magħżul mill-kuntrattur, ovvjament ikun wieħed indipendenti.  B’hekk ikun hemm cross checking.  

THE CHAIR:  L-Onor. Joe Farrugia.  

ONOR. JOE FARRUGIA:  Sur President, forsi wieħed jista’ jgħidilna kemm jiġi jiswa test wieħed?  
IS-SUR ANTHONY ZAMMIT:  Onestament ma nafx, però li nista’ ngħid hu li aħna u nippreparaw għal din il-laqgħa ġbidna ftit konklużjonijiet u ħareġ li ttieħed sample għal kull €12,000 concrete li ntuża.  

ONOR. JOE FARRUGIA:  Jiġifieri int qed tgħid li jekk, pereżempju għandi 100 metru kwadru, jittieħed sample għal erba’ jew sitt darbiet.  Jien naħseb li s-sample suppost jittieħed minn kull  bajla ta’ konkos li tmur fuq il-post għax inkella l-kuntrattur jista’ jibgħat waħda tajba u oħra ħażina.  Inkella trid tagħmel random checking u jekk ikun hemm abbuż, minn hawn u minn hemm, jinqabad.  

IS-SUR ANTHONY ZAMMIT:  Hekk hu.  Fil-fatt jien għedtlek li m’iniex ċert kemm jiswa għax ma nafx bl-eżatt, imma huwa iktar qrib in-numru ta’ mijiet milli €100 jew €200 għax huma testijiet speċjalizzati.  

ONOR. JOE FARRUGIA:  Jien staqsejt biex nara kemm hu possibbli li jsir dan li qed ngħid jien.

IS-SUR ANTHONY ZAMMIT: Li xtaqt ngħid huwa li fir-response stess li aħna tajna lill-NAO, irrimarkajna dwar dak li kien qed jgħid l-Onor. Grech, jiġifieri li speċjalment għal proġetti li huma medium and small-sized projects ma jeżistux standards jew guidelines ta’ kull kemm għandi nagħmel test, u aħna nsibu ruħna f’diffikultà.  Ejjew ngħidu li b’xi mod ir-riżorsi finanzjarji jinstabu, għax jekk se tagħmel proġett b’xi mod issib ftit flus extra, imma l-problema hija wkoll waħda ta’ riżorsi umani.  

THE CHAIR:  Jien qed naċċetta l-punt li qed tagħmel, imma l-perit kif jiffirma u jgħid li huwa certified li l-konkos huwa C20 jekk m’għandux testijiet li jserħulu moħħu li huwa C20?  

IS-SUR ANTHONY ZAMMIT:  Ikollu.  

THE CHAIR:  Qed ikollu imma qed jagħtihomlu l-kuntrattur, jiġifieri qed jafda dejjem x’ġablu l-kuntrattur.  

ONOR. CLAUDIO GRECH:  Jien xtaqt inqajjem dan il-punt għax il-Gvern huwa wieħed mill-ikbar klijenti ta’ concrete fil-pajjiż.  Bħala konsumatur il-Gvern huwa wieħed mill-ikbar klijenti, u l-proġetti tal-Gvern, minħabba li huma ta’ natura pubblika, kemm mil-lat ta’ safety u riskji kif ukoll mil-lat ta’ spiża, huma fost l-ikbar.  Jien qed ngħid dan biex aktar milli rather naqbdu fuq dan il-każ, li fil-verità huwa wieħed żgħir, naraw li d-dipartimenti jkollhom linji gwida ċari ta’ x’tip ta’ testijiet iridu jsiru, x’tip ta’ frekwenza, minn fejn, u jekk il-Gvern għandux faċilitajiet jew huwiex beħsiebu jagħmel faċilitajiet ta’ testing.  Dawn iridu jsiru għax naħseb illi kieku kellna nagħmlu dan it-testing across the board fuq kull binja li jagħmel il-Gvern u wieħed jagħmel eżerċizzju biex jara l-kwalità tal-concrete kullimkien...  Dan l-aħħar smajna b’żewġ każijiet, kien hemm il-każ tal-isptar u l-każ tal-binja fl-Imtarfa.  Jien ma nafx jekk itteħdux iktar samples fi proġetti oħrajn, però li qed nissuġġerixxi huwa li taħdmu mal-Ministeru għall-Finanzi biex dawn il-linji gwida jsiru, imbagħad sta għad-dipartiment, li through l-enterprise jew ir-risk management tiegħu, idaħħal dawn l-aspetti biex ma nerġgħux niġu fl-istess sitwazzjonijiet, għax ladarba l-concrete jitpoġġa, anke jekk mit-test joħroġ li ma jkunx C30 imma jkun C20... Tal-Isptar Mater Dei ilna għaddejjin bih sena u qisu ħadd ma jaf x’se jiġri iktar ‘il quddiem.  Jien naħseb li l-linji gwida jevitaw id-dubju ta’ min irid jieħdu, f’liema stadju jrid jieħdu u kif irid jiġi recorded.  

THE CHAIR:  Forsi nitolbu lir-rappreżentant tal-Ministeru għall-Finanzi jgħaddi s-suġġeriment imbagħad jara l-Ministeru.  

L-Onor. Charles Mangion.  

ONOR. CHARLES MANGION:  Qegħdin nirrikkmandaw li ssir proċedura però ħalli naraw ftit x’inhi l-proċedura llum.  Il-laboratorju li jkun magħżul li jagħti l-opinjoni teknika u professjonali tiegħu, huwa laboratorju indipendenti u liċenzjat?  

IS-SUR ANTHONY ZAMMIT:  Iva, huma laboratorji indipendenti, huma akkreditati, huma liċenzjati u ma jipprovdux opinjoni imma jipprovdu riżultat ta’ test xjentifiku.  

ONOR. CHARLES MANGION:  Jipprovdu rapport tekniku li jgħaddih lill-perit biex hu jara hekk jiċċertifikax jew le.  Imma naħseb li l-labortaorju jieħu responsabilità għar-rapport li jagħmel.  

IS-SUR ANTHONY ZAMMIT:  Ir-riżultati jkunu ffirmati.  

ONOR. CHARLES MANGION:  U d-dipartiment jistrieħ fuq ir-rapport tal-laboratorju jew fuq ir-rapport tal-perit?  

IS-SUR ANTHONY ZAMMIT:  F’dan il-każ, li kien proġett medium-sized, il-kuntrattur li kien f’joint venture, kellu l-perit tiegħu.  Jiġifieri aħna kellna l-endorsement tal-laboratorju, kellna l-endorsement tal-perit tal-joint venture…

ONOR. CHARLES MANGION:  Meta tgħid kellek l-“endorsement” jiġifieri kellek ir-rapport tal-laboratorju ffirmat li jgħidlek it-technical strength jew weakness.  Allura xi ħadd ried jarah qabel ma jħallas.  

IS-SUR ANTHONY ZAMMIT:  Hekk hu. Imbagħad ir-rapport jiġi endorsed mill-perit tal-joint venture u jiffirmah u jittimbrah.  Fl-aħħar tal-proġett, dan l-istess perit tal-joint venture rrilaxxa letter of comfort li tgħid li l-proġett ġie konkluż skont il-kundizzjonijiet tat-tender u skont il-permessi tal-MEPA.  

ONOR. CHARLES MANGION:  Imma jkun iċċertifika li x-xogħol kollu jkun sar tajjeb abbażi tar-rapport tal-laboratorju?  

IS-SUR ANTHONY ZAMMIT:  Jekk ikun qal li sar skont it-tender, allura jfisser li jkun tajjeb.  

THE CHAIR:  Imma fir-rapport jingħad li:  

“no independent tests were ordered by the contracting authority to corroborate results.”.  

Jiġifieri hawnhekk qed nistaqsu jekk hemmx għalfejn isiru, u forsi nistaqsu lill-Awditur għalfejn ħass il-bżonn li jgħidha.  Però imbagħad ir-rapport ikompli jgħid:  

“Furthermore, not even a formal comfort letter was issued by an architect on behalf of EGRD to confirm that the quality of concrete was in agreement to that specified by the tender conditions.”.  

ONOR. CHARLES MANGION:  Sur President, li qed ngħid jien huwa li min hu responsabbli...  Fl-aħħar mill-aħħar nistgħu nirrikkmandaw li wieħed iqabbad an independent survey u jqabbad laboratorju ieħor akkreditat, imma jekk ir-rapport tagħhom se jkun, kif qegħdin nimplikaw hawnhekk, influwenzat mill-kunatrattur...  La qed iħallas il-kuntrattur jista’ jkun influwenzat mill-kuntrattur, però ma jistax ikollu akkreditazzjoni għax qed iħallsu l-kuntrattur se jagħmel rapport favur il-kuntrattur.  L-obbligu tiegħu huwa li jagħti stat ta’ fatt tekniku.  Qed ngħid dan għax nistgħu nagħmlu kwalunkwe rakkmandazzjoni – u m’iniex qed ngħid li m’għandhomx isiru – imma jekk hemm din il-weakness fil-laboratorji – naħseb li m’hemmx u allaħares hemm –...  Jien ma nemminx li jekk inqabbad laboratorju “A” se jagħtini rapport għax qabdu l-kuntrattur u jekk inqabbad l-istess laboratorju min-naħa tal-Gvern, jagħtini rapport “B”.  Irid jagħtini l-istess rapport.  

THE CHAIR:  Hekk suppost, però, Onor. Mangion, we are not questioning the result of the accredited laboratory, imma garbage in garbage out, jiġifieri jekk minflok il-konkos li ġbart…  Jekk jien, on the way għal-laboratorju biddilt is-sample, ir-riżultat tajjeb se jiġi, imma t-tort ma jkunx tal-laboratorju.  

ONOR. CHARLES MANGION:  Le, tort tal-laboratorju għax jekk jiena qabbadt il-laboratorju biex jagħmilli t-testing, għandu jmur hu biex jieħu s-sample.  

THE CHAIR:  Dik hija mistoqsija tajba.  Hu qed imur biex jieħu s-sample?  Min qed jieħdu s-sample?  

ONOR. CHARLES MANGION:   Tgħidlix li xogħol professjonali…  

THE CHAIR:  Sa fejn naf jien ma jmorrux il-laboratorji jiġbru l-konkos.  
ONOR. CHARLES MANGION:  Jekk inhu hekk allura huwa nuqqas.

IS-SUR ANTHONY ZAMMIT:  Ma jidhirlix, però se niċċekkja.  

THE CHAIR:  Jien il-prassi nafha – u għalhekk qegħdin inqajmu l-punt – li l-kuntratturi jieħdu s-sample għand il-laboratorju.  

ONOR. CHARLES MANGION:  Allura jien qed ngħid li l-akkreditazzjoni għandha jkollha din il-kundizzjoni li tmur tiġbru hi. Jiġifieri rridu ngħabbuha b’dik ir-responsabilità għax jekk ma nirranġawx dik, id-difett se jibqa’.  

THE CHAIR:  Irrid ngħid li hawnhekk qegħdin nitkellmu fuq xi ħaġa in ġenerali mhux fuq dan il-każ biss.  

IS-SUR ANTHONY ZAMMIT:  Aħna nħossu bżonn għal linji gwida ċari dwar il-frekwenza li biha għandek tieħu sample, u ta’ xiex.  Pereżempju, l-NAO, fir-rapport tagħhom, semmew jekk għandniex testijiet fuq il-ħitan tas-sejjieħ.  Issa filwaqt li standards  għall-concrete, ħadid, concrete blocks eċċ. probabbilment insibu diġà eżistenti f’pajjiżi oħra u li jistgħu jkunu utli għalina, quality standards ta’ ħajt tas-sejjieħ irridu nagħmluhom aħna jekk inħossu l-bżonn tagħhom.  L-NAO ħassew il-bżonn tiegħu għax staqsewna għalih.  

THE CHAIR:  Għax apparentement ma nbeniex skont il-permess tal-MEPA.  Jiġifieri naħseb li l-MEPA għandha quality standards.  

IS-SUR ANTHONY ZAMMIT:  Le.  

IS-SUR ORLAND BONAVIA:  Pereżempju, ma jistax jintuża siment.  

IS-SUR ANTHONY ZAMMIT:  Hekk hu, imma f’dan il-każ kien każ ta’ ħajt ta’ sejjieħ mibni f’barriera li kienet għadha kemm imtliet, is-subsidence tal-materjal kien ta’ anke 30 ċentimetru fis-sena u bżajna li jekk ma nagħmlulux screed fil-qiegħ, mhux fih –  il-permess tal-MEPA jindika li m’għandux ikun hemm within the wall, jiġifieri mal-binja tal-ħajt – biex joffri tip ta’ support, il-ħajt kien jinqaleb.  
THE CHAIR:  Ma naħsibx li l-materja tal-ħajt tas-sejjieħ hija l-aktar waħda li se tinkwieta lill-Kumitat, jiġifieri ma naħsibx li għandna ntawlu ż-żejjed fuqha.  Hawnhekk għandna Segretarju Permanenti jirrappreżenta Ministeru li qed jgħid li hija issue għalihom li m’għandhomx linji gwida ċari dwar kif għandha ssir il-proċedura tat-testing.  Should we rely on the contractors?  Għandna nitolbu tagħna?  Jien naħseb li d-Dipartiment tal-Kuntratti jew il-Ministeru, min fil-fatt joħroġ bil-proċeduri, għandu jieħu nota ta’ dak li qed jiġi diskuss f’dan il-Kumitat u jekk jaħseb li hu opportun li joħroġ policy guidelines, jinħarġu policy guidelines.  Aktar ma l-affarijiet ikunu ċari għal kulħadd aktar nevitaw li naraw dawn it-tip ta’ problemi ta’ interpretazzjoni ta’ jekk il-klawsola li tgħidli li nista’ nagħmel testijiet indipendenti għandix nużaha jew le.  Jien f’moħħi ngħid li la għandi, almenu test wieħed indipendenti nagħmel biex ngħid li almenu għamilt spot check, mhux qisni nħallihom jagħmlu kollox huma!  Imma din il-prerogattiva donnha li mhijiex qed tintuża mill-entitajiet kollha.  Anke dwar il-mod ta’ kif qed jiġu handled it-testijiet hemm ħafna domandi li jridu jsiru.  Min qed jieħu l-konkos minn fuq il-post għal għand il-laboratorju?  Qed jagħmlu dan in-nies tal-laboratorju u allura rasna mistrieħa li huma akkreditati, għandhom responsabilità u jekk jinqabdu għandhom ir-riskju li jitilfu l-liċenzja tagħhom tal-akkreditazzjoni?  Jew qed jieħdu l-kuntrattur li jista’ jkun li telaq minn hemm bis-C15 u sakemm wasal għand il-laboratorju jispiċċa bis-C20 f’idejh?  Naħseb li huwa importanti li wieħed jara dawn l-aspetti, mhux biss għall-każijiet li hawn imsemmija f’dan ir-rapport, imma għat-testijiet kollha li jsiru fil-Gvern b’mod ġenerali.  

Hemm ukoll punti oħra li tqajmu dwar il-kuntratt taċ-childcare.  L-ewwel nett, jidher li sa dakinhar il-proġett kien għadu mhux finalizzat u mhux ikkummissjonat għax kien hemm problema tal-elettriku; jekk fhimt sew, ma kenitx għax m’għaddietx il-linja.  L-ewwel nett xtaqt nistaqsi jekk il-post infetaħx, u x’kienet l-issue.  Kien hemm issue ta’ compliance certificate?  Għax ġeneralment, meta Enemalta ma tagħtikx id-dawl tkun issue ta’ compliance.  

IS-SUR ANTHONY ZAMMIT:  Le, anzi f’dan il-każ ħallasna €100,000 biex nagħmlu substation biex nieħdu d-dawl.  

THE CHAIR:  Mela marret tajjeb Enemalta!  

IS-SUR ANTHONY ZAMMIT:  Iva, ħafna.  Kien hemm dewmien biex tiġi energised din is-substation.  

THE CHAIR:  Jiġifieri minħabba s-substation.  

IS-SUR ANTHONY ZAMMIT:  Iva.  Halfway through, Enemalta infurmawna li kellha problema kbira ta’ earthing, u minħabba t-terren u d-distanza għall-earthing systems li kien hemm kien hemm bżonn li jsir earthing differenti.  Fi ftit kliem, l-affarijiet ħadu fit-tul. Però sakemm tiġi energised is-substation, il-binja kienet diġà qed tiġi wżata għax fil-verità diġà kienu daħlu xi uffiċċji, però ma setgħetx tiġi kkummissjonata għax il-kuntrattur kien qed jgħidilna li ċertu equipment, bit-temporary supply, seta’ jġarrab ħsara u aħna ma ridniex nieħdu riskju.  

THE CHAIR:  Jissemma wkoll li ma kienx hemm complete works register, anzi jgħidu li r-responsabilità tal-works register, minflok inżammet f’idejn id-direttorat tpoġġiet f’idejn il-kuntrattur li naqqset ftit is-saħħa tal-kontroll.  X’kienet ir-raġuni?  Fi proġetti simili qegħdin tapplikaw l-istess proċedura?  

IS-SUR ANTHONY ZAMMIT:  Dak kien purament minħabba nuqqas ta’ riżorsi umani.    Jekk tgħodd lil kulħadd, fid-dipartiment tagħna hemm 16-il impjegat, li tlieta minnhom  qegħdin on long leave.  Biex issegwi l-lant tax-xogħol kulma għandna hija biss persuna teknika waħda li trid tkopri l-proġetti kollha li jkollna għaddejjin ‘l hemm u ‘l hawn; ġieli jkollna sitta jew tmienja f’daqqa.  Biex tieħu r-responsabilità ta’ works register irid ikollok lil xi ħadd preżenti on site il-ħin kollu għax dan ikun qed jgħodd il-ħaddiema, il-makkinarju, jagħmel l-osservazzjonijiet, eċċ.  Konna nafu b’din il-problema u fil-fatt, fit-tender document, il-general conditions jitkellmu ħafna ċar fuq il-works register, però konna nafu li m’għandniex ir-riżorsi biex nattwaw din il-ħaġa aħna u allura fl-ispecial conditions kien hemm klawsola li tgħid li l-kuntrattur għandu jżomm il-works register u għandu jingħata lill-contracting authority f’terminu ta’ żmien minn meta jintalab.  Però l-works register ma jbiddel xejn.  

THE CHAIR:  Però ma ngħatalniex b’mod sodisfaċenti, jiġifieri kien hemm numru ta’ diskrepanzi.  Il-kelma wżata għalih hija “rudimentary”.  

IS-SUR ANTHONY ZAMMIT:  Ma kienx hemm record, pereżempju, tat-temp imma llum il-ġurnata dak tista’ ġġibu faċilment, jiġifieri huwa wieħed mill-każijiet fejn it-teknoloija ssorpassat il-general conditions.  Kien hemm issues oħrajn fejn l-NAO ġibdulna l-attenzjoni għalihom.  Pereżempju, fil-bidu kien hemm tliet istanzi fejn kien hemm ċertifikat tal-concrete u ma kienx hemm irreġistrat li daħal ready-mix on site u jien ħadt qatgħa, imma fl-istess sheet tal-istess ġurnata kien hemm speċifikat li ntuża l-concrete, fejn intuża, u jekk kenux beams tal-ground floor, jew kolonni ta’ ground floor eċċ.  

THE CHAIR:  Aktar milli noqogħdu nidħlu fid-dettall, għax id-dettall huwa storiku u l-Kumitat jipprova jara kif nistgħu nagħmlu l-affarijiet aħjar...  Jiena nifhem li għal kull proġett għandkom project manager.  

IS-SUR ANTHONY ZAMMIT:  Le.  Kieku jkun lussu li nieħdu pjaċir bih.  

THE CHAIR:  Ma tantx hu lussu meta tqis li l-Gvern jimmaniġġja miljuni ta’ ewro.  Il-fatt li bħala Gvern nitqammlu fuq project manager, jiswiena varjazzjoni…  (Interruzzjonijiet)  Ħafna drabi jkun hemm il-prijoritajiet ta’ fejn inpoġġu r-riżorsi tagħna u fejn ningaġġawhom.  Aħna ma nidħlux biex ngħidulkom il-Ministeru kemm għandu jingaġġa nies, imma riżorsi hemm.  Ovvjament il-Ministeru għandu l-prijoritajiet fejn ipoġġihom, imma li meta jħares lejn fejn irid jippopula lilu nnifsu, ma jpoġġix bħala prijorità – hawnhekk nindirizza lis-Segretarju Permanenti – il-project manager għal dawn it-tip ta’ proġetti, ninkwieta.  Possibbli fil-Ministeru kollu għal Għawdex…  

IS-SUR JOHN BORG:  Kif qal is-Sur Zammit, dan huwa direttorat żgħir…  
THE CHAIR:  Inkabbruh ftit!  Ċekken ta’ x’imkien ieħor, biex ma żżidx piż lill-Gvern, u kabbar ftit dan.  

IS-SUR JOHN BORG:  Li se nagħmel hu li se niċċentralizza…  (Interruzzjonijiet)  

THE CHAIR:  Mhux lilek qed ngħid, Onor. Bonnici.  X’tort għandek int?  Għaliex qed teħodha personali?  

ONOR. OWEN BONNICI:  Għax meta nagħmel project manager nirċievi patafjun mistoqsijiet parlamentari li jgħidu x’għarukaża kemm qed nonfoq u li jmissni nistħi.  

IS-SUR JOHN BORG:  Jiddependi wkoll il-kobor tal-proġett.  

THE CHAIR:  Tista’ jkollok persuna waħda u taqsamha bejn tliet proġetti.  

IS-SUR JOHN BORG:  Kif qal id-direttur, ġieli kellu sitta jew tmien proġetti f’daqqa meta tqis li, bejn tekniċi, xjenzati u l-kumplament, għandu staff ta’ 12.  Nista’ ngħid li qegħdin nippruvaw niċċentralizzaw.  Meta jien sirt Segretarju Permanenti fil-Ministeru għal Għawdex ftit inqas minn sentejn ilu sibt li, pereżempju, anke fejn jidħol procurement, kul direttorat kien għadu bil-procurement tiegħu.  

THE CHAIR:  Imma dan huwa proġett li sewa €1.5 miljun.  Li jkollok project manager ma jfissirx li trid iddaħħal persuna full-time mal-Gvern.  Il-proġett kien jaffordja – u terġa’ f’dan il-każ kien hemm savings, jiġifieri lanqas tgħid we overspent – li you farm that out speċifikament għall-proġett.  Il-Gvern m’għandux għalfejn idaħħal nies bħala full-time project managers għal kull proġett.  

IS-SUR JOHN BORG:  Fil-fatt bħalissa hekk qegħdin nagħmlu.  

THE CHAIR:  Inti tista’ tgħid li se timpjega lil xi ħadd biex ikunlek project manager, jieħu ħsieb ir-reġistru, u meta jispiċċa l-proġett, jispiċċa xogħlu.  Fil-privat issib nies li jistgħu jagħmlu dan it-tip ta’ xogħol u l-ispiża tiżdied mal-ispiża kapitali tal-proġett stess għax huwa service related to the contract.  Fil-fatt kien hemm budgeted għalih, jiġifieri n-nuqqas kien li ma ġiex irreklutat.  

IS-SUR JOHN BORG:  Kemm ili jien fil-Ministeru għal Għawdex bdejt nara li proġetti ta’ ċerta portata ma kellhomx project manager, u issa qegħdin nagħtu project manager, jew mill-Ministeru, jew meta ma jkollniex l-expertise qegħdin inġibu lil xi ħadd b’kuntratt għal perjodu ta’ żmien.  Dik bdejt nagħmilha issa.  Meta ħadt il-kariga jien, jiġifieri f’April 2014, dan il-proġett kien diġà nofsu lest.  In-nies ta’ dan id-direttorat ħadmu tajjeb, u nista’ ngħid li għal ftit nies li fih, verament jaħdmu tajjeb u żgur li m’hemmx ħela ta’ riżorsi.  Però jien qed nipprova niċċentralizza ċerti affarijiet, bħal procurement.  Fil-fatt għamilt procurement unit – anke biex dan ikun streamlined, mhux kulħadd joħroġ għal rasu – u qed niċċentralizza wkoll il-human resources department.  Jiġifieri bħala Ministeru qegħdin nippruvaw niċċentralizzaw kemm nistgħu.  Nixtieq ukoll li noħloq quality assurance unit.  Din hija xi ħaġa li sal-lum għad m’għandix, imma mill-esperjenza li kelli meta kont il-works division –  meta allura kelli kappell ieħor u s-Sur Mifsud ukoll kellu kappell ieħor – naf li hija importanti.  Fil-fatt waħda mir-rakkmandazzjonijiet  li jagħmel ir-rapport hija li niċċentralizza l-affarijiet speċjalment il-quality assurance.  

THE CHAIR:  Barra li kien hemm numru ta’ dewmien fil-proġett innfisu, kienet ftit kurjuża li għal dan il-kuntratt l-addendum biex jestendi l-perjodu tax-xogħol, ġie ffirmat meta l-proġett kien lest.  Jiġifieri l-proġett tlesta fit-28 ta’ Lulju u l-estensjoni ġiet iffirmata fil-3 ta’ Awwissu 2015.  Ma fhimtx tajjeb, jew ma qrajtx tajjeb jien?  

IS-SUR ANTHONY ZAMMIT:  Le ma kienx għadu formalment lest.  Li jiġri huwa – u nista’ ngħid dan u tapplika mhux għall-proġett taċ-Ċawla biss imma għal ħafna proġetti oħra – li meta jkollok sitwazzjoni fejn ikun hemm estensjoni – anke fejn jidħlu performance guarantees – x’ħin tiġi bżonn input min-naħa tal-kuntrattur, dawn mhux dejjem jifhmu l-bżonn li anke l-formalitajiet – kif jarawhom huma – iridu jkunu in order.  Nammetti li f’dan il-każ, il-korrispondenza biex jiġi estiż id-duration tal-proġett marret għand id-Dipartiment tal-Kuntratti ġranet qabel l-iskadenza.  Id-Dipartiment tal-Kuntratti qalulna li teknikament dak li konna qegħdin infittxu ma kienx l-aħjar għażla u allura minflok estensjoni qalulna biex nagħmlu sospensjoni.  Imbagħad, jirriżultali li kien hemm xhur on end nistennew feedback mingħand il-kuntrattur – biex id-Dipartiment tal-Kuntratti jagħtik il-permess biex testendi, irid ikun ċert li dan mhux se jiġi jiswa aktar lill-Gvern – u biex waslet dik il-konferma min-naħa tal-kuntrattur domna niġru warajh xhur, mhux aħna biss imma anke d-Dipartiment tal-Kuntratti.  Eventwlament, meta waslet din ir-risposta u aħna bgħatniha lura lid-Dipartiment tal-Kuntratti, erġajna domna ġimgħat twal nistennew lill-kuntrattur jibgħat lura l-estensjoni tal-kuntratt iffirmata.  L-istess sitwazzjoni tiġrilna, forsi nnutajtuha, anke fejn jidħlu performance guarantees.  Kif jaf kulħadd, aħna naħdmu b’sistema fejn jekk jasal Diċembru u tkun għadek m’użajtx il-flus ivvotati, titlifhom.  Allura l-ikbar interess tiegħi huwa li l-proġett li jkolli nagħlqu malajr kemm jista’ jkun u għalkemm nagħmel minn kollox biex ma niġġelidx mal-kuntrattur, mill-banda l-oħra l-unika arma li tibqagħli f’idejja hija li lill-kuntrattur ngħidlu li jekk hu se jiġi f’sitwazzjoni li għandu skadenza – dik li huma jsejħu formalità – mhijiex f’postha u jkun imissu pagament, allura dak il-pagament ma ngħaddihulux.  Ħafna drabi x’ħin jasal iż-żmien għal pagament, kollox jaqa’ f’postu, imma in the meantime ma nsibux kollaborazzjoni biżżejjed min-naħa tal-kuntratturi.  Jiena konvint li dan ma jagħmluhx biex jagħmlulna l-ħajja diffiċli, imma għax huma ma jarawx il-bżonn u l-importanza ta’ dawn li huma jsejħu formalitajiet.  Mill-banda l-oħra, aħna ma tantx ikollna armi f’idejna x’nistgħu nużaw, ħlief dik tal-pagament, u aħna nużawha, imma dik ġieli ttawwal xhur.  

ONOR. CHARLES MANGION:  Penalty clauses għad-dewmien ma jkunx hemm fil-kuntratt?  

IS-SUR ANTHONY ZAMMIT:  Iva, ikun hemm.  

ONOR. CHARLES MANGION:  Tinfurzawhom?  

IS-SUR ANTHONY ZAMMIT:  Il-penalty clauses ikunu f’każ li l-proġett itul iktar milli suppost, mhux f’każ li tiskadi l-performance guarantee jew f’każ ta’ estensjoni tal-kuntratt.  

THE CHAIR:  Irrid ngħid li f’dan ir-rapport joħroġ li għandna problema ġenerali li l-ittra ta’ commencement of works mhijiex qed toħroġ fi żmienha.  Din ma ġratx darba jew tnejn, imma kienet xi ħaġa rikorrenti, u l-fatt li dik ma toħroġx fi żmienha, tillimitalna l-penalitajiet li nistgħu napplikaw, għax jekk ma tkunx għedtlu biex jibda u ma tkunx żammejt track record ta’ meta għedtlu biex jibda, ma tistax tgħidlu li dam ma spiċċa.  X’qed tagħmlu fuq din?  

IS-SUR ANTHONY ZAMMIT:  Fil-fatt, dik hija waħda mill-issues li ssemmiet fir-rapport u nammetti li min-naħa tagħna kien hemm nuqqas, però minn meta waslet il-management letter, jiġifieri qabel ma ġie ppubblikat ir-rapport, l-order to start works qed tidħol parti mill-kuntratt u qed tkun imniżżla ċara fil-kuntratt.  

THE CHAIR:  Jiġifieri issa qegħdin tagħmluha?  

IS-SUR ANTHONY ZAMMIT:  Iva.  

THE CHAIR:  Imma l-performance guarantee mhux qabel ma jibda x-xogħol irid jiffirmaha?  

IS-SUR ANTHONY ZAMMIT:  Iva, imma ċerti banek qed jagħmlu performance guarantee għal sena u inti kapaċi jkollok kuntratt li d-duration tiegħu ikun ta’ aktar minn sena.  Ġieli spiċċajna nippruvaw niffaċilitaw mal-banek, fis-sens li l-kuntrattur ikun qalilna li mar il-bank u qed jistenna mingħandhom, u aħna nippruvaw immorru għand il-bank biex naraw jekk dan hux qed jgħidilna l-verità, imma l-bank jgħidilna li minħabba issues ta’ privatezza ma jista’ jgħidilna xejn.  

THE CHAIR:  Għandna każijiet, jidhirli li kellna ħamsa, fejn fil-files lanqas kien hemm l-ispecific request għal performance guarantee.  

IS-SUR ANTHONY ZAMMIT:  Ġieli jkun hemm każijiet ta’ kuntratti żgħar fejn aħna ma nħossux il-bżonn li jkun hemm performance guarantee jew insurance policy.  Ħalli nitkellem fuq il-performance guarantee, inħallu l-insurance policy barra għalissa.  In-nuqqas min-naħa tagħna jkun li with an oversight, fl-ispecial conditions ma nkunux speċifikajna li għal dak il-kuntratt partikolari ma tapplikax.  L-obbligu ta’ performance guarantee joħroġ mill-general conditions, u l-fatt li dak ma jkunx tneħħa through a parallel clause fl-ispecial conditions, allura tibqa’ tgħodd.  F’dawk il-każijiet qegħdin noqogħdu ħafna iktar attenti li nkunu ċerti li kemm jista’ jkun, affarijiet li mhumiex bżonnjużi u li huma ftit diffiċli biex timplimentahom, ma nitolbuhomx.  

Fejn tidħol insurance policy, meta kuntrattur diġà għandu policy li tkun globali li tkopri x-xogħlijiet kollha tiegħu u l-klijenti kollha tiegħu, aħna ma konniex inħossu l-bżonn li nitolbu insurance oħra over and above speċifika għal dak il-kuntratt partikolari u tgħajjat lilna.  Fil-verità klawsola 14.1 tal-general conditions dak hu li titlob, u allura nifhem lill-NAO…  

ONOR. CLAUDIO GRECH:  Hawnhekk l-NAO għandu raġuni mija fil-mija għax kuntrattur jista’ jkollu insurance fuq kollox, dik li hija magħrufa bħala l-contractors all risk, però jrid ikun hemm nota f’dik il-polza li sit partikolari huwa nkluż fiha għax inkella l-liabilities li jkollu l-kuntrattur huma unlimited.  

IS-SUR ANTHONY ZAMMIT:  Fil-fatt, il-general conditions hekk jgħidu.  

ONOR. CLAUDIO GRECH:  Trid tkun speċifika għal dak is-sit u għal dak il-proġett.  

IS-SUR ANTHONY ZAMMIT:  Point taken u fil-fatt minn meta rċevejna l-management letter, bdejna nitolbu a specific insurance policy. 

ONOR. CLAUDIO GRECH:  Tinsiex li dawn huma kollha issues li jiddeterminaw il-kompetizzjoni u l-prezz li jkollok għax jekk xi ħadd qed jidħol għal bid, qed jikkalkula l-insurance policy tal-kuntrattur li mhijiex irħisa u qed jikkalkula l-performance guarantee li tfisser li jrid ikollok flusek marbutin, jiġifieri jkollok cash li qiegħed marbut u ħafna kuntratturi għalhekk ma jagħmluhiex.  Jiġifieri jekk ikollok min qed jidħol bi prezz orħos, però dawn l-obbligi wieħed wara l-ieħor ma jibdiex josservahom, you give rise to unfair competition.  

IS-SUR ANTHONY ZAMMIT:  Point taken u hekk qed nagħmlu issa.  

THE CHAIR:  Rigward it-test certificates tal-Plant Health Directorate qed jingħad li filwaqt li l-ħamrija ġiet ittestjata, ma saru l-ebda testijiet fuq is-civil works f’Marsalforn u lanqas fuq it-tarmac li tpoġġa fiċ-Child Development Centre f’Victoria.  

IS-SUR ANTHONY ZAMMIT:  Fuq il-ħamrija xtaqt nispeċifika li kellna beyond a reasonable doubt li l-ħamrija mhijiex tat-tip li tlabna, tlabna li l-kuntrattur jagħmel it-testijiet, minn wara dahar l-istess kuntrattur aħna għamilna t-testijiet tagħna, imbagħad qabbilna ż-żewġ riżultati.  Xogħolna huwa li  nħarsu l-interessi tal-Gvern u jien ma noqgħodx lura milli nagħmel l-obbligi tiegħi.  

THE CHAIR:  Interessanti l-punt li għamilt, fis-sens li probabbilment fuq ħamrija a layman jista’ jiddetermina u jgħid li l-kuntrattur qed jgħaddih biż-żmien għax jara li l-ħamrija tkun kollha ġebel u allura tibgħathielu għat-testijiet, imma fuq il-konkos jien u int ma nindunawx.  

IS-SUR ANTHONY ZAMMIT:  Imma jien għalhekk għandi t-tekniċi tiegħi.  

THE CHAIR:  Jien nifhem il-punt tiegħek u għalhekk għedt li fuq il-kwestjoni tal-konkos irid ikun hemm proċedura għax il-layman jarah griż u daqshekk. Filwaqt li jekk ikun hemm ħamrija li ma tkunx tajba, l-iktar li jista’ jiġri hu li siġra ma tikbirx – għalkemm f’EcoGozo kienet tkun importanti li s-siġra tikber – l-impatt jekk il-konkos ma jkunx skont l-ispecifications huwa ikbar għax jista’ jkun li joħloq riskju.     

IS-SUR ANTHONY ZAMMIT:  Imma anke l-ħamrija importanti li tkun tajba għax meta jkollok 12,000 siġra tkun ftit problema.  

THE CHAIR:  L-Awditur Ġenerali jagħmel a general governance comment, li nemmen li huwa importanti, fuq il-proċeduri u l-kontrolli interni u kif l-entità innifisha qed ikollha ċ-checks and balances internament.  Forsi tistgħu tgħidulna kif minn dakinhar żviluppajtu aħjar l-entità biex toħolqu struttura li jkollha iktar kontrolli?  

IS-SUR JOHN BORG:  Checks and balances diġà jeżistu għax il-proġett ikunu qed jarawh ammont ta’ nies differenti; għandek il-periti, l-assistent direttur u d-direttur, jiġifieri ma tkunx l-istess persuna li qed tiċċertifika kollox.  Jien għalhekk għedt li qed niċċentralizza l-procurement u fil-fatt għamilna Procurement Unit immexxija minn officer in grade 4, jiġifieri tajniha ċerta importanza.  Qegħdin naraw li qed ikollna dan il-mod standard kif joħorġu t-tenders u kif jiġu aġġudikati.  Il-kummenti li jsiru f’dawn ir-rapporti jgħinuna biex ikollna governanza tajba, jiġifieri r-rakkmandazzjonijiet kollha qegħdin naraw kif nattwawhom u fost affarijiet oħra qegħdin nippruvaw noħorġu ċerti calls għal project managers.  Xi kultant we are our own worst enemies għax meta jkollok dipartiment bi ftit nies, ibati minn dak il-lat.  Għalhekk iddeċidejt li minflok noqgħod nimla kull dipartiment bin-nies, niċċentralizza l-affarijiet.  

THE CHAIR:  Il-proġett ta’ EcoGozo għandu ċerti oġġettivi – aħna hawnhekk dħalna fil-proċeduri – u l-baġit għalih kien ta’ €1.4 miljun u ntnefqu madwar €1.3 miljun.  X’kien il-progress fuq il-proġetti li kienu ppjanati għal dik is-sena taħt EcoGozo?  Tlestew?  How would you measure the performance of the project?  

IS-SUR ANTHONY ZAMMIT:  Ħafna mill-proġetti li kellna in hand tlestew.  Fil-fatt, is-Sur Bonavia jista’ jgħid ir-rata, però dan huwa sample tax-xogħol li kien għaddej.  

THE CHAIR:  Jidhirli li nofshom ġew tested.  

IS-SUR ORLAND BONAVIA:  Iva, għamilna nofshom.  Kien hemm proġetti oħra fuq widien oħra, imma ovvjament aħna ma rajniex il-proġetti kollha imma għażilna sample u ħadna l-iktar li kienu materjali.  
IS-SUR ANTHONY ZAMMIT:  Attwalment is-sample huwa ftit skewed lejn il-proġetti kapitali, infrastrutturali.  Fil-fatt, ix-xogħol li nagħmlu aħna huwa usa minn proġetti kapitali ta’ infrastruttura; għandna attività sostanzjali ta’ edukazzjoni, attività qawwija fl-iskejjel, inizjattivi relatati ma’ sostenibilità soċjali, u inizjattivi soft relatati mat-turiżmu, pereżempju l-iżvilupp ta’ rural tourism li għadu fuq livell ta’ konsulenza u issa qed nimxu lejn EU funding.  Jiġifieri din hija niċċa waħda minn dak ix-xogħol li nagħmlu li għal bżonnijiet tal-assignment tal-NAO iddeċidew li jiffukaw fuq dan it-tip ta’ xogħol.  

THE CHAIR:  Il-punt tiegħi huwa li meta kien beda l-kunċett ta’ EcoGozo kien hemm baġit speċjali li ngħata lil Għawdex biex Għawdex isir kemm jista’ jkun gżira ekoloġika.  Il-Ministeru kif qed iżomm akkont ta’ kif dawn il-proġetti varji qed iwasslu biex jagħmlu dik il-qabża li naraw Għawdex jilħaq dik il-mira?  

IS-SUR JOHN BORG:  Aħna qegħdin nimxu fuq il-pjan strateġiku; isiru kemm proġetti infrastrutturali kif ukoll oħrajn bħall-konservazzjoni tal-ilma, proġetti edukattivi u dħalna anke fi proġetti ma’ Coca Cola.  Jiġifieri għandna ammont ta’ affarijiet, kemm infrastrutturali kif ukoll soft.  Qegħdin nidħlu wkoll fil-village cores – kien sar ftehim fl-amministrazzjoni l-oħra u aħna qegħdin inkomplu fuqu – biex nagħtu dehra lil Għawdex biex tibqa’ ftit aktar unika minn Malta.  Aħna ma rridux li Għawdex ikun more of the same ta’ Malta għax inkella ma tattirax lit-turist.  Id-Direttorat tat-Turiżmu u d-Direttorat ta’ EcoGozo għandhom għanijiet speċifiċi; id-Direttorat tat-Turiżmu jipprova jiġbed lit-turist bil-proġetti li qegħdin isiru speċjalment minn EcoGozo.  

THE CHAIR:  Imma tkejlu, pereżempju, jekk Għawdex hemmx perċentwal ogħla minn Malta ta’ djar li huma fuq enerġija rinovabbli?  Tista’ pereżempju tgħid li Għawdex huwa gżira aktar ekoloġika għax hemm iktar panelli fotovoltajċi?  Isiru dawn it-tip ta’ measurements?  

IS-SUR ANTHONY ZAMMIT:  Iva.  Fil-każ speċifiku li qed issemmi inti, teżisti data tal-NSO dwar kemm hemm panelli fotovoltaiċi per capita f’Għawdex.  M’iniex ċert jekk id-data hijiex dwar Għawdex kif ipparagunat mill-uffiċċju nazzjonali, jew inkella dwar Għawdex gżira pparagunat ma’ Malta gżira, però l-NSO għandhom data.  Jien nixtieq li jkun hemm iktar u fil-fatt qiegħed f’kuntatt mal-NSO f’Għawdex biex niftiehmu fuq set ta’ indikaturi li jibdew ikejlu s-sostenibilità f’Għawdex.  Ovvjament, tagħmel kemm tagħmel qatt mhu biżżejjed f’dan il-kamp, imma naħseb li tkun għodda importanti ħafna f’idejna jekk nibdew inkejlu biex naraw jekk l-inizjattivi…

THE CHAIR:  Jekk ma nkejluhomx lanqas nistgħu nippromwovu l-gżira bħala waħda ekoloġika, jiġifieri bilfors irid ikun hemm xi forma ta’ kejl għax inkella naħseb li nkunu qed nitfgħu ħafna inizjattivi, imma fir-realtà ħadd ma jkun jaf x’riżultati qed jagħtu.  

Ma jidhirx lil hawn aktar domandi għalhekk nirringrazzjakhom u naġġorna l-Kumitat għal nhar it-Tnejn, 14 ta’ Marzu, 2016 fis-6:00p.m. b’din l-aġenda:

1. Minuti; u
2. Report by the Auditor General – Malta Council for Science and Technology.

Fit-8:16p.m. il-Kumitat aġġorna. 

